
Mantegniment da ruinas 
Conservar il passà

■ (anr/fa) Il pli grond problem dal
mantegniment da las ruinas grischu-
nas è la finanziaziun. Ina part dals
custs surpiglia il chantun ed ina las
vischnancas. En Grischun datti diver-
sas ruinas da chastels e da turs. Quellas
tiran anc endament il temp nua ch’il
pievel aveva d’obedir a differents cha-
stellans, ils quals eran savens detg
gronds tirans. Quella giada avessan ils
paurs grischuns il pli gugent dà fieu e
sbodà tut ils chastels. Ozindi vegnan ap-
preziadas questas restanzas da temps
passads dad indigens e turists. Ils mirs
crodan però plaunet ed adina dapli,
sch’ins na fa nagut encunter…

Almain inventarisadas
Sco che Diego Giovanoli da l’uffizi da
tgira da monuments grischuna declera è
ina relativamain gronda part da las
ruinas grischunas en possess privat, au-
tras appartegnan a las vischnancas. «Tut-
tas èn en la medema situaziun, dad ina
vart stuessan vegnir fatgas tschertas la-
vurs per segirar las miraglias, da l’autra
vart è qua la dumonda co ch’ins finan-
ziescha questas lavurs.» Sco in emprim
success menziuna’l il cudesch «Das Bur-
genbuch» dad Otto P. Clavadetscher e
Werner Meyer, il qual è cumparì l’onn
1984: «En quel èn vegnids inventarisads
tut ils chastels e las ruinas da chastels gri-
schuns.» Il proxim pass va ad esser damai
il mantegniment da quels edifizis u da
quai ch’igl è anc avant maun dad els.

En tschertga 
da fauturs

Per cumanzar vegnan stgaffidas tschertas
uniuns da purtaders, sco l’Uniun gri-
schuna per chastels e ruinas, ma er uniuns

da vischanca sco per exempel quella da
Vaz sut u da Haldenstein», explitgescha
Giovanoli. In’autra pussaivladad èn tenor
el las fundaziuns, «sco quella a Lavin che
ha per mira da preservar las restanzas da
Gonda». Quellas organisaziuns tschertgan
alura sco ch’el di da survegnir da differen-
tas varts contribuziuns finanzialas: Da la
vischnanca burgaisa, da societads d’elec-
tricitad u d’organisaziuns regiunalas sco la

Pro Engiadina Bassa. «Il chantun e la con-
federaziun gidan er cun contribuziuns,
surtut sch’i sa tracta da ruinas importantas
sco quella da Tschanüff a Ramosch.» Qua
s’ha nempe declerada pronta dacurt la
possessura Uorschla Müller-Vonmoos da
ceder la ruina ad ina fundaziun, la qua-
la avess la lezia da mantegner pli bain 
pussaivel las restanzas dal chastè da
Tschanüff.

Mantegnair il status quo
Suenter ch’ils commembers da questas
fundaziuns han guardà tge ch’els vulan
far concretamain e calculà ils custs sa
mettan els normalmain en colliaziun
cun la tgira da monuments. Archeologs
da construcziun perscruteschan la mi-
raglia ed il terrain areguard lur istorgia
ed er lur stadi, e fan ina documentaziun.
«Da quels custs surpiglia il chantun la
gronda part», di Diego Giovanoli. Alura
vegnan perscrutadas las miraglias cun la
finamira da segirar las curunas dals mirs
sco er il fundament. Plantinas ch’i cre-
schan sisum las turs vegnan allontanadas
e las curunas da la miraglia stabilisada
per ch’i na possia penetrar pli nagin’aua.
Tant l’aua che daventa glatsch sco er las
ragischs fan ch’i dat sfessas en ils mirs e
ch’els crodan pli spert en muschna.
«Pitschnas reconstrucziuns datti mo per
fixar la miraglia.»

«Vischnanca fitg generusa»
Ina da las ultimas ruinas che è vegnida
segirada è il Casti Munt Sogn Gieri sper
Vuorz. «La vischnanca ha gì l’iniziativa
ed ha prendì per mauns la chaussa l’onn
1996», quinta Gieri Gabriel, il president
da la Fundaziun Casti Munt Sogn Gieri,
la quala ha tschintg commembers. Sco
ch’el di ha dat la vischnanca in credit da
350 000 francs per il mantegniment da
lur ruina. «Suenter che la confederaziun
aveva declerà che la ruina saja da valita
naziunala, avain nus scrit bleras chartas
per ramassar ils daners necessaris.»
Ch’els suttastettian directamain a la tgira
da monuments grischuna e che quella
tramettia trais, quatter giadas l’onn ex-
perts tar els «che controllan tge che nus
avain fatg».

En in temp da scartas
finanzas è il mante-
gniment da da las
ruinas da nos chan-
tun dependent ferma-
main dal sustegn dals
privats. LQ

In globtrotter svizzer cun num Wasescha
Sche la diplomazia cumenza a Genevra e las tractativas vegnan terminadas a Savognin

■ Tut balurd vegn’ins sch’il diplomat
ed ambassadur Luzius Wasescha re-
sumescha curt las datas da sia vita.
Ses geniturs derivan dal Grischun u
meglier ditg da Savognin. El sez è
naschì a Berna. Da là èsi lura ì en la
Svizra franzosa, a Montreux e Lau-
sanne, nua ch’el ha fatg las scolas ed ils
studis da giurisprudenza. Lura ha el
vivì cun sia emprima dunna en il Val-
lais sura. Ma era en il Tessin ha el la-
vurà trais onns. Uschia è el dachasa en
l’entira Svizra. Il mund para tuttenina
pitschen, sche Luzius Wasescha di: Ent-
ras sia emprima lètg haja el adoptà duas
figlias da l’America dal sid. Uss en sia
segunda letg è el maridà cun ina dunna
vietnamesa. Wasescha è vicedirectur en
l’uffizi federal da l’economia externa.
Ses num cumpara adina puspè en las
medias sch’i va per l’Organisaziun
mundiala da commerzi WTO/OMC.
Era tar il Gatt ha el funcziunà sco di-
plomat ed en l’equipa da Jakob Kellen-
berger durant las tractativas bilateralas
era el in dals negoziaders principals.

Andiast, Savognin e San Murezzan
Rumantsch discurra Wasescha be pli
intgins pleds. El saja ina giada s’inte-
ressà per in curs da rumantsch a Berna,
ma el cun sia posiziun, na haja simpla-
main nagina peda da far in curs che cu-
menza gia a las 17.00. Persuenter haja
el la devisa d’adina puspè s’engaschar
per il rumantsch en l’administraziun
federala. Uschia èn differentas scrittiras
en connex cun las tractativas bilateralas
vegnidas translatadas en rumantsch.

Ragischs e regurdanzas ha Wase-
scha in pau dapertut en il Grischun.

Sco uffant saja el savens stà cun ses
cusrins da Cuira en la chamona da
chatscha dal barba sin il Flüela. Cun
19 onns saja el ina giada sa participà
ad ina champ internaziunal da refu-
saders dal servetsch militar ad Andiast.
Da là derivia era sia emprima fischa:
La polizia chantunala grischuna avevia
annunzià ch’in tschert Wasescha sa
participeschia a quest champ da refu-
saders da servetsch. In onn pli tard ha
el alura gist fatg la carriera la pli svelta
da sia vita – era en il Grischun: El è
vegnì engaschà en in hotel a San Mu-
rezzan sco nettegiachalzers. Suenter
trais dis era el gia schef da la recep-
ziun. Ins aveva para fatg persenn ch’il
giuvenot aveva dapli creanza ch’il
schef en uffizi. Pli tard da militer ha
Wasescha emprendì d’enconuscher ca-

sualmain Baltermia Peterelli. Lez ha
manà en el puspè en sia vischnanca da
burgais – a Savognin.

Che pliras delegaziuns cun diplo-
mats internaziunals han fatg staziun ils
ultims onns en questa sulegliva
vischnanca surmirana è d’engraziar a
Wasescha: Uschia han negoziaders da
Brüssel cuà ora las ultimas prescrip-
ziuns per las tractativas bilateralas a Sa-
vognin. Ma p. ex. era spezialists da pa-
jais esters da la WTO/OMC han pas-
sentà seminaris en quest lieu.

Autras regurdanzas ligian Wasescha
cun Schlarigna e sias vacanzas passenta
el era gugent a Scuol u Sursaissa.

L’expert dal commerzi internaziunal
Schi va per dumondas da commerzi
mundial e la WTO/OMC è Wasescha

l’emprim expert en Svizra. En ses biro
en il tract ost da la Chasa federala
s’emplunan las documentaziuns davart
questas tematicas. Wasescha numna
quai «mes dischurden creativ», cura
ch’el tschertga ina scrittira ed anfla ella
immediat en ina pluna.

Ses champs da lavur èn cunzunt
l’agricultura, l’acquisiziun publica e la
tecnologia da gens, respectivamain du-
mondas dal possess spiertal. «Nus avain
qua era la funcziun da coordinaziun»,
declera Wasescha l’incumbensa da ses
collavuraturs: «Nus translatain texts da
commerzi tecnics en ina lingua chapai-
vla per ils politichers.» Plinavant sur-
vegnan politichers che van en l’exteriur
era documentaziuns davart ils pajais
ch’els visitan.

Agricultura muntagnarda 
e commerzi mundial

Il diplomat ch’è stà involvà en las trac-
tativas per il «Gatt» è da preschent
puspè occupà cun dumondas da l’agri-
cultura. Quest mais ha lieu a Genevra
ina sesida cun ils commembers da la
WTO/OMC. La Svizra less empruvar
da propagar ina agricultura multifunc-
ziunala. L’intenziun che stat davos quai
è da lubir subvenziuns en connex cun
la tgira da l’ambient. La finamira è ch’il
commerzi mundial accepteschia talas
subvenziuns. 

Questa finamira na vegn Wasescha e
ses team segir betg a cuntanscher en
questa sesida. «Ma ins emprova da veg-
nir tar il pled», di Wasescha: Ed i saja
impurtant da documentar ed informar
ils participants. Sch’ins vul cuntan-
scher insatge èsi da cumenzar baud a
metter fil en guila, menziunescha Wa-
sescha. Uschia cumenza diplomazia.

Luzius Wasescha è l’ex-
pert dal commerci inter-
naziunal e ha influenzà
fermamain las contrac-
tiovas da la Svizra cun
l’exteriur. MAD

